
Yamaproktam Pradoshakalelingapujamahimavarnanam

యమప్రోక్తం   ప్రదోషకాలేలిఙ్గపూజామహిమవర్ణనమ్  

ప్రదోషే  లిఙ్గపూజాయాం  దృష్టాయాం  పాపసఙ్క్షయః  ।
అక్షయామోక్షలక్ష్మీశ్చ భవిష్యత్యధమస్య చ ॥ ౫౦॥
జన్మ తస్యైవ  సఫలం యేన సమ్యక్ సమర్చితమ్ ।
సాయం సుకృదయత్నేన ఆలస్యాద్వా ప్రయత్నతః  ॥ ౫౧॥
ఆయాసమాత్రఫలకైః   ధర్మాభాసైః  కుతః ఫలమ్ ।
స్మార్తైర్వా  వైదికైర్వాఽపి   శివలిఙ్గార్చనం  వినా ॥ ౫౨॥
స్మార్తవైదికధర్మాణాం  అనుష్ఠానేఽపి  కోటిశః ।
లిఙ్గార్చనేన  యత్ ప్రాప్యం  తత్ ప్రాప్యం  తైర్న  సర్వథా ॥ ౫౩॥
ధర్మాన్తరాణాం కరణం ధననాశాయ కేవలమ్ ।
శివార్చనం పరో ధర్మః పరమానన్దసాధనమ్  ॥ ౫౪॥
పాపరాశివినాశాయ శివలిఙ్గావలోకనమ్  ।
కల్పితం గిరిశేనేతి న జానాత్యేవ నారకీ ॥ ౫౫॥
లోకోపకారకం సృష్టం  శివలిఙ్గావలోకనమ్  ।
తన్న కుర్వన్తి పాపిష్ఠాః  పతన్తి నరకేష్వహో ॥ ౫౬॥
అనాథనాథం శ్రీనాథనయనార్చితపాదుకమ్  ।
న జానన్తి మహాదేవం నరకేషు పతన్త్యహో ॥ ౫౭॥
శ్రీమహాదేవమహిమా  దుర్జ్ఞేయో  దుర్జనైరతః   ।
పతన్తి నరకే ఘోరే పితృభిః సహ సర్వథా ॥ ౫౮॥
పితాపితామహాదీనాం యః శమ్భుర్యో భవః ప్రభుః  ।
తం న జానన్తి దుర్వృత్తాః పతన్తి నరకేష్వహో ॥ ౫౯॥
శివధర్మేష్వవిశ్వాసాదన్యధర్మరతా నరాః ।
పతన్తి నరకే క్రూరా  నరాః శఙ్కరనిన్దకాః  ॥౬౦॥

తదర్థం  నరకాః సృష్టాః  సర్వథా దుఃఖహేతవః ।
యైర్మహాదేవలిఙ్గార్చాఫలం   న జ్ఞాతమాదరాత్  ॥౬౧॥
న జానాతి మహాదేవలిఙ్గపూజాఫలాని  యః ।
స సూకరః ఖరో యద్వా శునకః కాక ఏవ వా ॥౬౨॥
దుర్భగా ఏవ తే సర్వే భర్గార్చనపరాఙ్ముఖాః  ।
తన్ముఖాని ప్రదగ్ధాని   శివద్వేషాగ్నికోటిభిః ॥౬౩॥
సులభం న విజానన్తి మహాదేవార్చనం జనాః ।
శుద్ధదూర్వాఙ్కురేణాపి  లిఙ్గపూజా  విముక్తిదా ॥౬౪॥
క్షీరం వా నీరముత్సృజ్య భక్త్యా లిఙ్గే శివాత్మకే ।
విధూతపాతకా ఏవ ప్రయాన్తి  శివమవ్యయమ్ ॥౬౫॥
శుష్కేణ బిల్వపత్రేణ  తచ్చూర్ణేనాపి  యః శివమ్ ।
పూజయిష్యతి తస్యాపి ముక్తికాన్తా న దుర్లభా  ॥౬౬॥
వ్యాసఙ్గేనాపి  యః శాఙ్గం  లిఙ్గం  మఙ్గలదాయకమ్  ।
సాయం పశ్యతి పుణ్యాత్మా నమస్తస్మై  నమో నమః ॥౬౭॥
అనారాధ్య మహాదేవమనాయాసేన పాపినః ।
ప్రయాన్తి  దుర్గమం  ఘోరం నరకాలయమన్వహమ్ ॥౬౮॥
బనే వనాని రమ్యాణి వనజాన్యపి తైః  శివః ।
నారాధ్యతే దుర్భాగేన నరకావాసమిచ్ఛతా ॥౬౯॥
అనిచ్ఛయాప్యుమాకాన్తం లిఙ్గం  పశ్యతి యో నరః ।
సాయం స దోషనిర్ముక్తో ముక్తో భవతి నాన్యథా ॥ ౭౦॥
తృణైరపి  శివం మూర్ఖాః  కథం నారాధయన్త్యహో ।
మహాదేవం మహామోహో మహానరకసాధనమ్ ॥ ౭౧॥
శివలిఙ్గార్చకాఙ్గాని   దృష్ట్వాఽపి  రజనీముఖే ।
ప్రయాన్తి  బ్రహ్మసదనం  తల్లీలాఽత్యన్తమద్భుతా  ॥ ౭౨॥
సుభగత్వేన విజ్ఞాతం  శాఙ్గాఙ్గస్య   విలోకనమ్ ।
తదభాగ్యాగ్నిదగ్ధానాం  అతిదుర్లభమేవ  హి ॥ ౭౩॥
లిఙ్గార్చనేన  కిం పుణ్యమిత్యుపేక్షాపి చేత్ క్షణమ్ ।
తద్వంశక్షయ ఏవ స్యాత్ పక్షపాతేన నోచ్యతే ॥ ౭౪॥

అహో మహదిదం భాగ్యం శివలిఙ్గార్చనే  మతిః ।
తదేవ హి మహద్భాగ్యం మహాభాగ్యమితి శ్రుతమ్  ॥ ౭౫॥
లోకే దురాచారరతాః శివార్చాం విహాయ తిష్ఠన్త్యతివిష్ఠయా    తే ।
లిప్తా భవిష్యన్తి న సంశయోఽత్ర శివాపదామ్భోజయుగే శపామి ॥ ౭౬॥
యః కర్మణా వా మనసాఽపి వాగ్మీ నిత్యం త్రిభిర్వా  త్రిపురాన్తకార్చామ్  ।
కరోతి తత్పాదరజఃప్రసాదం  వాఞ్ఛ్త్యుపేన్ద్రోఽపి   చతుర్ముఖోఽపి ॥ ౭౭॥
కిం వక్తవ్యముమాసహాయచరణామ్భోజార్చకారాధకా -

పారైశ్వర్యపరం  హరిః ప్రతిదినం  తత్సేవకారాధకః ।
శ్రీవాణీరమణాదయోఽపి  మునయః సిద్ధాః  సుముగ్ధాస్తతో 
గన్ధర్వా  అపి కిన్నరా అపి తథా శేషాదయః సేవకాః ॥ ౭౮॥
శమ్భుస్సర్వజగత్ప్రభుర్విభురితి జ్ఞాత్వా  పరం శామ్భవాః
తత్పూజానిరతాః పరాత్ పరతరం తేజః పరం శామ్భవమ్ ।
ప్రాప్యాన్తే  పరమోత్సవాదృతనిజవ్యాపారపారఙ్గతాః
పారావారవిహారపూజితపదామ్భోజాః ప్రసన్నాః  సదా ॥ ౭౯॥
కస్తూరీమృగరాజరాజసహితః కర్పూరగన్ధో యథా
న జ్ఞాతః  శునకైస్తథా   శివశివాచారవ్రతానాదరైః   ।
న జ్ఞాతం  శివలిఙ్గపూజనఫలం  తత్కాలకాలార్చకైః
జ్ఞేయం  కేవలమిత్యలౌకికమిదం జ్ఞేయం  కథం పామరైః  ॥౮౦॥
కిమన్యద్వక్తవ్యం  స్మరహరకథాసఙ్గసరసో
న విజ్ఞాతో  లోకరమితమహిమా తేన సహసా ।
న బుద్ధిర్మన్దానాం   శివచరణసేవానుకరణే
క్షణం వా న క్షీణం యది మరణకాలేఽప్యఘకులమ్ ॥౮౧॥
బలాదేతే లోకాః ఖలజనరతా ఏవ నితరాం
న జానన్త్యేవాలం బత బత న కాలాన్తకమతం
అతోఽన్తే సన్తప్తాః  ప్రతిపదమహాఘోరనరకే -
ష్వసన్తోషే దోషప్రలయనవిషాదేతి  స విషమ్ ॥౮౨॥
అహోమోహః కోవా జగతి న మహాదేవభజనే
మతిర్భక్తిః శ్రద్ధా  కథమపి న తత్పూజనరతిః ।

న తద్భక్తాలాపేప్యభిరుచిరతోయాన్తి నరకే-
ష్వఘోరేషు భ్రష్టాః   శివరుచిరమార్గాదితి  శఠాః ॥౮౩॥
లలాటే కిఞ్చిద్వా సితభసితమాలిప్య శిరసా
ముహుర్నత్వా యద్వా సకృదపి సురుద్రాక్షవపుషా  ।
శివం దృష్ట్వా  సాయం జలమపి వినిక్షిప్య విమలం
కలౌ లిఙ్గేశ  శివపదసరోజే ప్రవిశతి  ॥౮౪॥
॥ ఇతి శివరహస్యాన్తర్గతే  యమప్రోక్తం   ప్రదోషకాలేలిఙ్గపూజామహిమవర్ణనం    సమ్పూర్ణమ్
॥
-॥ శ్రీశివరహస్యమ్  ।హరాఖ్యః తృతీయాంశః । ఉత్తరార్ధమ్  । అధ్యాయః ౩
-యమసదస్యసంవాదే ప్రదోషకాలదీపదర్శనపూజామహిమవర్ణనమ్   । ౫౦-౭౫॥

